
Il-Kumitat iltaqa' fil-Parlament, il-Belt Valletta, fit-3.43 p.m.







MINUTI

Il-Minuti tal-Laqgħa Nru 11, li saret fl-1 ta’ Marzu 2023, ġew ikkonfermati.

IĊ-CHAIRPERSON (Onor. Michael Farrugia): Ngħaddu għat-tieni item fuq l-aġenda.


ABBOZZ TA’ LIĠI LI JEMENDA L‑KODIĊI KRIMINALI (EMENDA NRU 2)  

CRIMINAL CODE (AMENDMENT 
NO. 2) BILL

Bil-permess tal-Kumitat jien infurmat li hawn żewġ persuni qegħdin magħna f’din il-Kamra li jixtiequ jagħmlu xi sottomissjonijiet min-naħa tagħhom qabel il-Kumitat jevalwa l-Abbozz ta’ Liġi jew kwalunkwe emenda oħra li jista’ jkollu quddiemu. 

[bookmark: _Hlk117671824]ONOR. STEFAN ZRINZO AZZOPARDI (Ministru għax-Xogħlijiet Pubbliċi u l-Ippjanar): Sur President, ovvjament il-kummenti għandhom ikunu relatati mal-emenda għall-Kodiċi Kriminali li għandna għad-diskussjoni.

IĊ-CHAIRPERSON: Jekk ma jkunux relatati mal-emenda jien inwaqqafhom mill-ewwel. Jistgu jitkellmu biss fuq l-Abbozz ta’ Liġi li għandna quddiemna. Inkella nispiċċaw ikollna diskorsi out of order. Fil-każ inwaqqafhom jien. 

ONOR. KAROL AQUILINA: Apprezzaw ftit li inzerta li fl-4.30 p.m. għandna kumitat ieħor aħna fil-plenarja. Ma nistgħux indumu iktar.

IĊ-CHAIRPERSON: Se nagħti ħames minuti lil kull wieħed u wara l-Kumitat jagħmel id-deliberazzjoni tiegħu fuq l-Abbozz ta’ Liġi li għandna quddiemna. Imbagħad, bil-permess tal-Kumitat, ikunu l-esperti biss li jistgħu jipparteċipaw. 

Insejjaħ lis-Sur Simon Debono. Nitolbok tintroduċi lilek innifsek u lil min qed tirrappreżenta. Sur Debono, niġbidlek l-attenzjoni li bħala emendi ma jistgħux jiġu kkonsidrati dawk li tressaq inti, diment li xi membru tal-Kumitat ma jressaqhomx hu.
IS-SUR SIMON DEBONO: Grazzi talli lqajtuna, Sur President. Qed nitkellem f’isem il-Home Owners’ Association, li fiha għandna ’l fuq minn14,000 membru, u l-Federation of Estate Agents li fiha għandna ’l fuq minn 6,000 membru. Biex ma naħlix ħin se nagħmel presentation ta’ artiklu ta’ Manuel Delia, bil-permess tiegħu naturalment. Qiegħed verbatim u jirrifletti l-ħsibijiet tagħna b’mod iktar elokwenti milli forsi kont kapaċi nagħmilhom jien. 

Is-sena l-oħra, minn Lulju sa Diċembru, f’Malta kien hemm 1,100 inċident fuq il-post tax-xogħol li l-maġġorparti tagħhom, 17.2%, kienu fis-settur tal-kostruzzjoni, li jinkludu numru ta’ mwiet fejn il-maġġorparti tagħhom kienu wkoll fis-settur tal-kostruzzjoni. Dak li qed jiġi propost f’dan l-Abbozz ta’ Liġi mhuwiex skont il-Kostituzzjoni ta’ Malta li tgħid li l-inkjesta maġisterjali trid tkun indipendenti. Il-Maġistrat irid jirrispondi biss lejn il-kuxjenza tiegħu u lil Alla. Hawnhekk qed jingħad li l-Maġistrat għandu jippermetti lill-Awtorità għas-Saħħa u s-Sigurtà fuq il-Post tax-Xogħol li tinnomina uffiċjali tagħha sabiex ikunu preżenti waqt l-aċċess. Meta wieħed jitkellem fuq l-OHSA, li huma political appointees, dawn għandhom rekord terribbli jekk tqabblu mal-popolazzjoni ta’ Malta - qed nitkellmu fuq 852 inċident, non-fatal injury, għal kull 100,000 tal-working population ta’ Malta - u żgur mhijiex organizzazzjoni li tispira l-fiduċja tagħna. Meta jkun hemm politically appointed officials fuq inkjesta maġisterjali, din ma tibqax indipendenti. Il-proposta tagħna qed titlob li l-OHSA, bħalma għandhom kull dritt il-BCA, il-Planning Authority u l-Coroner, jagħmlu l-investigazzjoni tagħhom u tingħata kopja tar-rapport lis-superstiti; fil-każ ta’ Jean Paul Sofia, missieru u ommu; fil-każ ta’ Miriam Pace lir-raġel tagħha, Carmel Pace. Meta jingħataw aċċess għall-evidenza kollha li ġiet rakkolta biex isiru dawn ir-rapporti tal-awtoritajiet, dawn għandhom jagħmlu r-rapporti tagħhom lill-Maġistrat, u dan jiddeċiedi hu x’se jagħmel bihom. Waqt l-aċċess m’għandux ikun hemm parteċipi nies li huma political appointees li, bir-rispett kollu, il-conviction rate tagħhom mhijiex xi ħaġa li timpressjona. 

Fil-każ ta’ Jean Paul Sofia, l-inċident seħħ fuq art tal-Gvern li qed tiġi żviluppata minn tnejn min-nies li huma akkużati b’allegat reat kriminali; fejn ma kienx hemm commencement notice; kien hemm ħaddiema li kienu qegħdin jaħdmu fuq is-sit mingħajr il-pemessi neċessarji; kien hemm il-ġakkijiet mhumiex armati li qed jerfgħu kważi erba’ tunnellati konkos u kien hemm in-nies jiġru ġewwa. Il-bennej ma kienx preżenti, is-safety officer ma kienx preżenti, l-STO ma kienx preżenti u lanqas il-perit ma kien preżenti. U dawn in-nies, l-inqas nies kwalifikati li jistgħu jinterferixxu u jikkontradixxu d-deċiżjoni u l-opinjoni tal-Maġistrat, se jkunu preżenti fuq l-inkjesti! Dawn għandhom ikunu investigati huma stess! Għalhekk il-ġenituri ta’ Jean Paul Sofia u Carmel Pace qegħdin jitolbu li ssir inkjesta indipendenti, biex naraw fejn fallew l-istituzzjonijiet. It’s a given li qed ifallu l-istituzzjonijiet! Dawn m’għandhomx ikunu parti mill-inkjesta! Dan qisek bgħatt il-Mafja tinvestiga t-traffikar tad-droga!

ONOR. STEFAN ZRINZO AZZOPARDI: Sur President, bir-rispett kollu, mhuwiex aċċettabbli li xi ħadd jiġi hawn juża l-kelma “Mafja” fil-konfront tal-awtoritajiet. Mhuwiex aċċettabbli! 

IS-SUR SIMON DEBONO: Tqabbad il-kriminali biex jinvestigaw min ikun ... (Interruzzjonijiet)

ONOR. STEFAN ZRINZO AZZOPARDI: Noqogħdu attenti b’dan id-diskors!

IS-SUR SIMON DEBONO: Involuti f’homicide crime ...

ONOR. STEFAN ZRINZO AZZOPARDI: Oqgħod attent fil-konfront ta’ min titkellem.

IS-SUR SIMON DEBONO: Inkjesta maġistrali, inkjesta indipendenti tiddermina ...

IĊ-CHAIRPERSON: Ieqaf tkellem. L-ewwel nett, meta tkun hawnhekk tkellem bid-deċenza. It-tieni, jekk għandek akkużi li trid tagħmel, qed nitolbok issa biex fil-każ tmur għand il-maġistrat inkwerenti u tagħmel l-akkużi lill-maġistrat inkwerenti. Hawnhekk inti ġejt mitlub tattendi mhux biex tagħmel diskorsi, imma biex jekk għandek xi proposti fuq kif jista’ jiġi mtejjeb l-Abbozz ta’ Liġi li għandna quddiemna ... (Interruzzjonijiet) Mela, jekk m’għandekx iktar xi tgħid, se nwaqqfek issa. 

IS-SUR SIMON DEBONO: Fl-Eskrine May, m’hemm ebda limitazzjoni ...

IĊ-CHAIRPERSON: Skużani. Ma tindaħalx inti hawn kif immexxu ...

IS-SUR SIMON DEBONO: Iva, yes, imma ssir nota fir-records ...

IĊ-CHAIRPERSON: Skużi. Itfi dak il-microphone. 

IS-SUR SIMON DEBONO: Dan li qed jiġri diġà għamiltuhuli darb’oħra. Se nagħmlu referenza għall-Council of Europe li aħna ġejna interrotti waqt li qed nagħmlu intervent. M’hemm l-ebda proviżjoni fl-Erskine May li tippermettilek biex twaqqafni waqt li qed nagħmel preżentazzjoni għal emenda fil-liġi.

IĊ-CHAIRPERSON: Fil-każ se nwaqqfek minn issa.

IS-SUR SIMON DEBONO: Ma jimpurtax. Imma li tiġi .... aħna qegħdin noġġezzjonaw għaliha.

IĊ-CHAIRPERSON: Jekk għandek xi akkuża x’tagħmel li tirrigwarda xi inċident mur għand il-maġistrat inkwerenti u agħmel l-akkużi tiegħek hemmhekk. Se nwaqqfek. 

Se nistieden lis-Sur Ivan Grech Mintoff biex jagħmel l-intervent tiegħu. Qed nagħmilha ċara mill-bidu ... (Interruzzjonijiet) Le. Int ma tindaħalx hawn ġew. (Interruzzjonijiet)

IS-SUR IVAN GRECH MINTOFF: Tgħajjatx jekk jogħġbok. (Interruzzjonijiet) 

IĊ-CHAIRPERSON: Int ma tindaħalx hawn ġew. Int ma tindaħalx hawn ġew!

IS-SUR IVAN GRECH MINTOFF: Int m’għandek ebda dritt tkellimni b’dan il-mod ... Tkunux arroganti. Biżżejjed arroganti!

ONOR. STEFAN ZRINZO AZZOPARDI: Inti qed tkun arroganti. Int mistieden ta’ dan il-Kumitat ... (Interruzzjonijiet)

IS-SUR IVAN GRECH MINTOFF: Int m’għandek ebda dritt tkellem lili u tkellem lil dak bħalma qed tagħmel! U tafu dan inti! Ieqaf! Ieqaf!

ONOR. STEFAN ZRINZO AZZOPARDI: Inti mistieden ta’ dan il-Kumitat. (Interruzzjonijiet) 
IS-SUR IVAN GRECH MINTOFF: Ieqaf!

ONOR. STEFAN ZRINZO AZZOPARDI: Nitlob il-protezzjoni taċ-Chairman. Jiġi jgħidli nieqaf?!

IĊ-CHAIRPERSON: L-ewwel nett poġġi bilqiegħda.

IS-SUR IVAN GRECH MINTOFF: M’iniex se noqgħod bilqiegħda!

IĊ-CHAIRPERSON: Mela itlaq ’il barra.

IS-SUR IVAN GRECH MINTOFF: Se nitlaq ’il barra. U qed ngħidlek minn issa li se nagħmel complaint mal-Ispeaker għax jien għandi dritt nitkellem. Ġejt mistieden biex nitkellem u intom qed tagħmlu minn kollox biex ... (Interruzzjonijiet)

IĊ-CHAIRPERSON: Barra.

IS-SUR IVAN GRECH MINTOFF: Jien qiegħed hawn. Ġib il-pulizija!

ONOR. KAROL AQUILINA: Is-sinjuri ġew hawn biex jitkellemu. Nista’ nipproponi li ...

IS-SUR IVAN GRECH MINTOFF: X’arroganza ta’ nies sirtu. Intom rappreżentanti tagħna?! Intom rappreżentanti tagħna?! 

ONOR. STEFAN ZRINZO AZZOPARDI: Sur President, jien m’għandi l-ebda diffikultà ... (Interruzzjonijiet)

IS-SUR IVAN GRECH MINTOFF: Le, le, le! Int bdejt tgħajjat man-nies taf!

IĊ-CHAIRPERSON: Le skużi ...

IS-SUR IVAN GRECH MINTOFF: Iva! Bdejt tgħajjat ma’ dan ... (Interruzzjonijiet) Jien ma użajt l-ebda ton miegħek. Dan it-ton ... (Interruzzjonijiet) Barra? Jiġu l-pulizija jkeċċuni ’l barra, u mbagħad ...

ONOR. STEFAN ZRINZO AZZOPARDI: Jien m’għandix diffikultà li jitkellem ...  

IĊ-CHAIRPERSON: Bil-permess tal-Kumitat, basta joqogħdu fuq is-suġġett tal-Abbozz ta’ Liġi.

ONOR. STEFAN ZRINZO AZZOPARDI: Sur President, nista’ nagħmel osservazzjoni? Jien anke meta kont fil-kariga tiegħek li nippresiedi dan il-Kumitat dejjem ippromwovejt li kull min jixtieq jiġi jitkellem fuq emendi, jiġi jitkellem bil-mod ...

IS-SUR IVAN GRECH MINTOFF: Hekk xtaqt. Għalhekk ġejna.

ONOR. STEFAN ZRINZO AZZOPARDI: Però li xi ħadd jiġi hawnhekk, għadu lanqas biss poġġa bilqiegħda u jimxi bil-mod kif mexa s-Sinjur, naħseb li hawnhekk hawn termini ta’ deċenza li għandna nimxu magħhom. Jekk iċ-Chairman jidhirlu li għandu jagħmel sottomissjonijiet, jien naqbel kompletament, jagħmel is-sottomissjonijiet, però la jsiru kummenti bħalma saru mill-kelliem ta’ qabel, u wisq inqas ma jkun hemm attitudnijiet li huma skorretti. Niddiskutu l-Abbozz ta’ Liġi u nisimgħu x’għandhom xi jgħidu s-sinjuri.

ONOR. KAROL AQUILINA: Sur President, biex forsi nħollu din is-sitwazzjoni, jien fhimt li l-kumment tas-Sur DeBono kien bħala tqabbila; mhux qed jgħid li kienu hekk. Jien hekk smajtek tgħid, li qed tqabbel, bħala eżempju, mhux li qal hekk. Issa s-sinjuri ġew hawnhekk, lis-Sur Debono smajnieh, u issa hawn is-Sur Mintoff li nitolbuh ipoġġi bilqiegħda, jixgħel il-microphone u għandu ħames minuti biex jagħmel is-sottomissjonijiet tiegħu. Jien nixtieq nisma’ u nikkonsidra x’għandu xi jgħid. Ovvjament nagħmluha b’mod kalm u prudenti u we go ahead.

IĊ-CHAIRPERSON: Jien basta li l-ewwel nett ikun hemm rispett lejn dan il-Kumitat; ikun hemm rispett lejn iċ-Chair; ma jkunx hemm akkużi bl-addoċċ; irid jerfa’ r-responsabilità; hemm il-proċeduri li jridu jiġu obduti u ... 

IS-SUR IVAN GRECH MINTOFF: Eżatt.

IĊ-CHAIRPERSON: Skużani. Jien qed nitkellem. Inti m’għandek ebda awtorità titkellem qabel ma nagħtihielek ...

IS-SUR IVAN GRECH MINTOFF: Għandi kull dritt nikellem!

ONOR. STEFAN ZRINZO AZZOPARDI:Se nibqgħu sejrin biha din!

IS-SUR IVAN GRECH MINTOFF: Intom tkellimtu. Tridu tħallu lill-poplu jitkellem.

IĊ-CHAIRPERSON: Il-Kumitat huwa sospiż.

Fl-3.50 il-Kumitat ġie sospiż u rriżuma fl-3.55 p.m.

IĊ-CHAIRPERSON: Il-Kumitat jirriżumi. Ngħaddu għal klawsola 2.

Klawsola 2 – Emenda tal-artikolu 546 tal-Kodiċi.

Clause 2 – Amendment of article 546 of the Code.

IĊ-CHAIRPERSON: L-Onor. Aquilina.

ONOR. KAROL AQUILINA: Jien għandi emenda għal klawsola 2.

IĊ-CHAIRPERSON: Jekk tridu mmorru off air biex nitkellmu fuq l-emenda. Il-Kumitat huwa sospiż.

Fl-4.00 p.m. il-Kumitat ġie sospiż biex issir diskussjoni informali fuq l-emendi proposti miż-żewġ naħat tal-Kumitat u rriżuma fl-4.22 p.m.

IĊ-CHAIRPERSON: Il-Kumitat jirriżumi. Id-diskussjoni li saret se tagħti possibilità li ssir emenda konġunta biex inkunu nistgħu nsolvu xi diskrepanzi fl-opinjonijiet espressi f’dan il-Kumitat. Għaldaqstant id-diskussjoni fuq dan l-Abbozz ta’ Liġi hija posposta u l-laqgħa aġġornata.

Il-Kumitat qabel li d-diskussjoni fuq dan l-Abbozz ta’ Liġi kellha tiġi aġġornata għal data li tiġi kkomunikata aktar tard.

Fl-4.23 p.m. il-Kumitat aġġorna.

